
M 
og 

vátryggingafélagið X v/ slysatryggingar launþega. 
 
 

Ágreiningur um hvort lögmælts tilkynningarfrests vegna slyss hafi verið gætt. 
 
Gögn. 
7. Málskot, móttekið 20.11.2012, ásamt fylgigögnum. 
8. Bréf X, dags 10.12.2012, ásamt fylgigögnum. 
 
Málsatvik. 
Hinn 14.10.2008 féll M í vinnu sinni niður af palli vöruflutningabifreiðar og lenti á hægri öxl.  
Þremur dögum síðar, eða 17.10.2008, leitaði M til læknis.  Þreifieymsli voru þá yfir hægri 
axlarparti og skertar hreyfingar.  Ekki var áverkamerki að sjá og röntgenmyndir voru neikvæðar.  
Niðurstaða rannsóknar var að um tognun væri að ræða.  Í mars 2009 var M skoðuð af 
bæklunarlækni vegna verkja í öxlinni annað slagið, svo sem við hreyfingar og álag og hún gat ekki 
legið á hægri hlið.  Áleit læknirinn að um væri að ræða tognun og einkenni frá „supraspinatus“ 
vöðva.  Fékk M almennar ráðleggingar og var send í sjúkraþjálfun.  Var hún í sjúkraþjálfun um 
mánaðarskeið sumarið 2009.  19.8.2010 hafði móðir M samband við lækni sökum þess að þá var 
M alveg frá í öxlinni.  Með matsgerð, dags. 26.4.2012, var varanlegur miski af völdum slyssins 
metinn 5 stig og varanleg örorka 5%. 
 
Með tilkynningu 8.9.2010 var krafist bóta úr slysatryggingu launþega hjá X.  X hafnaði 
bótaskyldu á þeim forsendum að hún hefði glatað rétti sínum til bóta skv. 1. mgr. 124. gr. laga um 
vátryggingarsamninga nr. 30/2004 sökum þess hversu seint hún tilkynnti um slysið til X. 
 
Álit. 
Samkvæmt 1. mgr. 124. gr. vsl. glatar sá sem á rétt til bóta úr slysatryggingu þeim rétti ef krafa er 
ekki gerð til vátryggingafélags innan árs frá því að hann fékk vitneskju um atvik sem hún er reist 
á.  Um sumarið 2009 hafði M verið í sjúkraþjálfun vegna axlareinkenna sinna.  Hvorki að lokinni 
sjúkraþjálfuninni né heldur í september, ári áður en slysið var tilkynnt X, verður ráðið með 
skýrum hætti af gögnum málsins að M hafi þá vitað að afleiðingar slyssins yrðu varanlegar.  Að 
öllu virtu verður því ekki talið að M hafi glatað rétti sínum til bóta úr slysatryggingunni er hún 
tilkynnti um slysið til X. 
 
Niðurstaða. 
M, telst ekki hafa glatað rétti til bóta úr slysatryggingu launþega hjá X af völdum vinnuslyss 
14.10.2008. 
 
 

Reykjavík,  19. desember 2012. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


